
 

 
 

 

Myndlistardeild 

 

 

 

 

 

 

Náttúran sem leiðarljós í listsköpun 

 

Málverkið sem kerfi 

 

 

 

 

 

 

 

Ritgerð til BA-gráðu í myndlist 
   Hjálmar Guðmundsson 

Vorönn 2016



 

 
 

 

 

Myndlistardeild 

 

 

 

 

Náttúran sem leiðarljós í listsköpun 

 

Málverkið sem kerfi 

 

 

 

 

 

 

Ritgerð til BA-gráðu í myndlist 
 

     Hjálmar Guðmundsson 

Kt.: 300989-2179 

Leiðbeinandi: Jón B. K. Ransu 

Vorönn 2016 



 

 
 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 



 

 
 

Útdráttur 

 

Í þessari ritgerð fjalla ég um listsköpun mína og tengi hana við þá reynslu sem ég hef af 

vísindum. Ég fjalla um alheiminn og geri grein fyrir honum sem kerfi sem stjórnast af 

eðlisfræðilegum lögmálum sem stýra því hvernig efnisheimurinn hegðar sér. Í framhaldinu er 

gerð grein fyrir þeim aðferðum sem ég beiti í málverkinu og því lýst sem kerfi er lýtur lögmálum 

um það hvernig málning, efni og annað slíkt byggist upp á myndfletinum. Einnig fjalla ég um 

myndefnið í málverkum mínum og skýri frá því hvernig áhrif tilfinninga, tónlistar og innsæis 

birtist hjá mér í málverkinu. Í framhaldinu fjalla ég svo um tímann sem býr í málverkum mínum 

í samhengi við hringrás uppbyggingar og eyðingar efnis hér á jörð. Í kjölfarið skýri ég og skoða 

birtingarmyndir hringformsins í listum, því það kemur ítrekað fyrir sjónir í listsköpun minni. 

Til þess að fá nánari mynd af hringforminu reyni ég loks með hjálp Carl G. Jung að gera grein 

fyrir því hvaða þýðingu það gæti mögulega haft bæði á tilvistarlegan og andlegan hátt. 

Inngangur 

 

Frá því að ég man eftir mér hefur mér þótt mikið til náttúrunnar og afurða hennar koma. Ég 

heillast af því hvernig hún birtist mér og hef ég reynt að fanga þessa reynslu sem ég skynja. 

Ég byrjaði ungur að skapa og líkja eftir því sem ég sá í kringum mig og rannsaka eðli þess með 

blýanti og lit í hönd. Mér þykir sambandið á milli náttúrunnar og listarinnar einstaklega 

heillandi og búa margar ástæður þar að baki. Í listsköpun minni hefur málverkið spilað stórt 

hlutverk, en í því vísa ég með notkun lita og forma í reynslu mína og þekkingu af 

efnisheiminum. Í þessari ritgerð langar mig til þess að fjalla um þetta samband. Hvernig 

efnisheimurinn hefur áhrif á skynjun mína og hvernig eiginleikar náttúrunnar koma fram 

Tónlist og hljóð hafa einnig haft víðtæk áhrif á hvernig ég nálgast listsköpun á formi myndlistar. 

 

Ritgerðin hefst á umfjöllun um hinn ólífræna hluta alheimsins og þá krafta er koma við sögu 

við gerð hans og mótun. Þaðan er svo áherslan færð yfir á lífheiminn og lífverur og hvernig ég 

hef heillast af öllu því flókna en um leið kerfisbundna skipulagi sem þar ríkir ekki síður en í 

efnisheiminum þar sem ég finn sterka skírskotun á milli fyrirbæra á borð við kristalla og 

kristallabygginga og þess skipulags sem ríkir innan fruma og í lífverum. Í framhaldinu veiti ég 

innsýn í málverkið og hvernig ég leitast við að hafa náttúruna að fyrirmynd við eigin listsköpun. 

Þessu lýsi ég í nokkrum atriðum og spinn inn í þá umræðu nokkra af þeim listmálurum sem mér 

hefur mikið þótt til koma. 

  

Þessu næst lýsi ég reynslu minni og upplifun af tónlist og hvernig ég skynja sterka samsvörun 

á milli tónlistar og myndlistar. Þessu næst tek ég fyrir tímaþáttinn í málverkinu, sem ég tengi 

við jarðsöguna og mótun jarðar á óralöngum tíma, og lýk síðan umfjölluninni með skírskotun í 

mikilvægi hringformsins fyrir mína eigin listsköpun. Í ritgerðinni leitast ég við að skýra eigin 

listsköpun í ljósi ofangreindara þátta með skírskotun í  eigin verk. 

Alheimurinn sem kerfi 

 

Ég á minningar frá því ég var ungur um hvað mér þótti gaman að safna allskonar fallegu grjóti 

og hlutum sem mér þóttu merkilegir. Ég var haldinn einskonar söfnunaráráttu og kom upp litlu 

safni í herberginu mínu þar sem ég númeraði og merkti gripina svo auðveldara væri fyrir mig 

að vita hvað væri að finna í hirslunum mínum. Einkum voru þetta kristallar, litríkir og glansandi. 

En þar var einnig að finna allskonar afbrigði af kvarsi og öðrum steindum, slípaðir kristallar, 

tærir og sléttir eða þá hráir, hvassir og óslípaðir. Ég hef alltaf hrifist af formbyggingu kristalla 

og hvernig þeir myndast í náttúrunni. Flestir af þeim kristöllum sem ég átti mynduðust á 

hæfilegu dýpi ofan í jörðinni þar sem steinefnaríkt vatn fékk seitlað um sprungur og holur í 

berginu. Inni í þessum holum og sprungum mynduðust kristallar úr steinefnum sem vatnið skildi 

eftir sig á leið niður um bergið fyrir tilstuðlan þyngdaraflsins.1 Þessi aðferð náttúrunnar til að 

skapa kristalbyggingu efna er ekki sú eina. Í rauninni getur langflest efni kristallast undir réttum 

kringumstæðum þegar það umbreytist úr vökvaformi yfir í fastform. Þegar efni fer í fastform 

er það vegna þess að frumeindir eða sameindir efnisins raðast saman á ákveðinn kerfisbundinn 

hátt.2 

Mér finnst þessi eiginleiki náttúrunnar, að geta byggt strúktúr úr efniseindum sem hún 

myndar sjálf, afar heillandi. Ég hef áhuga á þeim lögmálum sem ráða því hvernig eitthvað raðast 

saman í náttúrunni. Náttúran stjórnast af kröftum sem ráða því hvernig efni myndast og getur 

síðan endað í þeim regluleika sem t.d. einkennir kristalla úr allri óreiðunni sem umlykur 

alheiminn. Þessir grunnkraftar eru fjórir talsins og koma þeir allir við sögu þegar frumefni eru 

annars vegar. Fyrst eru það kjarnakraftarnir tveir, sterki- og veiki kjarnakrafturinn sem verka 

inni í kjarna frumeinda. Kjarnar frumeinda eru myndaðir úr litlum eindum sem kallast nifteindir 

og róteindir og er það hlutverk sterka kraftsins að halda þessum eindum saman. Ef ekki væri 

fyrir sterka kraftinn gætu frumeindir ekki myndast og allt það efni eins og við þekkjum það 

væri því ekki til. 

Veiki kjarnakrafturinn er sá kraftur sem stýrir sundrun geislavirkra efna. Án hans gæti ekki 

kjarnasamruni átt sér stað inni í sólinni sem þá gæfi ekki frá sér orku og hefði því afar slæmar 

afleiðingar fyrir okkur jarðarbúa. 

                                                           
1 Sigurgeir Sigurjónsson, Kristján Jónasson. „Steindir og kristallar.“ Bæklingur í tilefni Vísindavöku, 28. 

september 2012, sótt 14. janúar 2016.  

http://rafhladan.is/bitstream/handle/10802/4539/baekl_visindavaka_2012_steindirOgKristallar.pdf?sequence=1. 
2 Sigurður Steinþórsson. „Hvað er kristall og af hverju myndast hann?“ Vísindavefurinn, 8. febrúar 2016, sótt 11. 

febrúar 2016. http://visindavefur.is/svar.php?id=11809. 

Rafsegulkrafturinn er þriðji þessara krafta en hann heldur rafeindum á braut um kjarna 

frumeinda, án hans gætu ekki frumeindir bundist saman og myndað sameindir. 

Fjórði og síðasti krafturinn er svo þyngdaraflið sem jafnframt er veikast af kröftunum fjórum. 

Það verkar yfir lengsta vegalengd og sér til þess að allt efni dragist hvert að öðru í óravíddum 

geimsins. Alheimurinn er því kerfi sem stjórnast af náttúrukröftunum fjórum sem gerir efni 

kleyft að dragast hvert að öðru, bindast saman og mynda allt það sjáanlega í kringum okkur. 

En jafnframt geta sömu kraftar haft eyðileggjandi áhrif.3 Þau lögmál sem stýra því hvernig 

alheimurinn virkar þykja mér bera vott um fegurð sem jaðrar við tæra snilld. 

 Tökum sem dæmi sambandið á milli tveggja stjarna sem þyngdaraflið verkar sterkt á 

milli og heldur þeim á braut hvorri um aðra, svokölluð tvístirni. Tvístirni eru tvær sólir sem 

hringsnúast um hvor aðra í dansi um ákveðinn þyngdarpunkt sem ákvarðast af hlutfallinu á 

milla massa stjarnanna tveggja og afstöðu þeirra hvorrar til hinnar. Dans tvístirna endar nánast 

undantekningarlaust með dauða annarrar hvorrar stjörnunnar, annað hvort  með samruna þeirra 

beggja eða í sprengingu. Þau eru fremur algeng í alheiminum og er jafnvel talið að þau sé að 

finna í um helming stjörnukerfa.4 Mér þykir sambandið á milli þessara risa fyrirbæra 

ógnvænlegt, að þetta skuli geta gerst þar sem sólir eru gífurlega stórar í samanburði við þá 

þekkingu og skilning sem ég hef af heiminum. Til að glöggva sig á hversu stórar þær geta orðið 

þá er sólin okkar um 330.000 sinnum massameiri en jörðin og er því hægt að rúma um 1.3 

milljón jarðir inni í sólinni.5 Í fjölmörgum tilvika er um enn stærri og massameiri sólir að ræða 

þegar kemur að myndun tvístirna í himingeiminum.6 

Hér á jörðu ríkir samræmi á milli ólíkra krafta sem í stöðugri hringrás móta plánetuna. 

Inni í jörðinni er gífurleg orka sem vill brjótast út vegna mikils þrýstings sem skapast þegar 

efni hitnar. Eina leiðin er í gegnum jarðskorpuna en vegna þyngdaraflsins og þykktar bergsins 

nær þessi orka sem betur fer í fæstum tilfellum að brjótast út sem hefði annars haft slæmar 

afleiðingar fyrir allt líf. Gerist það þó reglulega með eldgosum og kvikuflæði sem sjá um að 

breyta ásýnd jarðar. Hreyfing jarðskorpuflekanna sér svo til þess að það myndist jafnvægi þegar 

eldra berg hverfur aftur ofan í jörðu á meðan nýtt berg myndast.7 

                                                           
3 „Forces.“ Etacude, ódagsett, Sótt 14. janúar 2016. 

 http://sciencepark.etacude.com/particle/forces.php. 
4 Friðrik Freyr Gautason, Guðbjörn Einarsson, Wing Kit Yu. Tvístirni. Háskóli Íslands. Bls. 2. Sótt 21. janúar 

2016 á https://notendur.hi.is//~ffg1/nam/3.misseri/afl/tvistirni.pdf. 
5 Tryggvi Þorgeirsson. „Hvað er sólin stór?“ Vísindavefurinn, 19. apríl 2000, sótt 22. janúar 2016. 

http://visindavefur.is/svar.php?id=354. 
6 Friðrik Freyr Gautason, Guðbjörn Einarsson, Wing Kit Yu. Tvístirni. Bls. 2.  

https://notendur.hi.is//~ffg1/nam/3.misseri/afl/tvistirni.pdf. 
7 Ármann Höskuldsson. „Hvað er eldgos? “ Vísindavefurinn, 14. júní 2004, sótt 22. janúar 2016. 

http://visindavefur.is/svar.php?id=4347. 

Sameindirnar og frumeindirnar sem mynda lofthjúpinn eru á stöðugri hreyfingu og 

mynda veðurkerfi eins og þekkist hér á jörð. Hiti, frost og vindar eru þar í aðalhlutverki en 

einnig regn og snjókoma sem  sjá til þess að jarðskorpan er í stöðugri eyðingu. Einnig gegna 

vötn, fljót og hafið veigamiklu hlutverki í stöðugu niðurbroti jarðar. Þessar efniseindir ferðast 

svo um jörðina fyrir tilstuðlan sömu afla og mynda jarðlög sem svo aftur verða hluti af hinni 

eilífu hringrás.8 

Lífverur eru flókið kerfi, samspil ólíkra líffæra sem öll hafa ákveðnu hlutverki að gegna 

svo líkami þeirra fái starfað. Minnsta eining innann starfsemi lífvera eru frumur sem gegna því 

veigamikla hlutverki að mynda allskyns vefi líkamans. Flestar eru þessar frumur af ólíkri gerð 

en eitt eiga þær þó allar sameiginlegt að kjarni þeirra geymir erfðaefnið eða DNA. Tökum sem 

dæmi líkama minn, hver ein og einasta fruma í líkamanum gegnir ákveðnu hlutverki. 

Hlutverkið ræðst af því hvernig fruman les úr erfðaefninu. Því má segja að hún sé í raun forrituð 

af þessari litlu kristalsameind.9 

Flestar frumur líkamans hafa því hlutverki að gegna að mynda vefi sem áframhaldandi 

mynda líffæri, eins og hjarta, heila eða nýru. Líffærin mynda svo kerfi líffæra sem starfa saman 

svo lífveran þrífist. Rétt eins og atóm eru grunneining sameinda og samsettra efna þá eru frumur 

líkamans grunneining lífvera. Bæði frumur og atóm eru þeim hæfileika gædd að geta myndað 

byggingu eða strúktúr.10 

 

 

Málverkið sem kerfi 

 

Aðferð minni til þess að mála er hægt að líkja við kerfi sem stýrt er af hinum ýmsu lögmálum 

eins og ég hef fjallað um í upphafi ritgerðar. Ég læt viðarplötu, afmarkaða með þunnum ramma, 

hvíla á jörðinni. Ramminn þjónar þeim tilgangi að hindra að vökvi sem ég helli á flötinn fljóti 

út fyrir plötuna. Vökvinn sem er bindiefni venjulegrar húsamálningar sem hefur skilið sig er 

fremur þykkur og nýti ég mér hann á tvennan hátt. Til þess að hefta málningu sem ég læt drjúpa 

ofan í frá því að tvístrast og flæða um myndflötinn. Einnig nýti ég vökvann til þess að mynda 

                                                           
8 Unnar Árnason. „Getið þið sagt mér eitthvað um útræn öfl?“ Vísindavefurinn,  22. október 2003, sótt 22, janúar 

2016. http://visindavefur.is/svar.php?id=3815. 
9 Guðmundur Eggertsson. „Hvað er DNA og RNA og hvert er hlutverk þeirra?“ Vísindavefurinn, 3.3.2000, sótt 

22. janúar 2016. http://visindavefur.is/svar.php?id=175. 
10 EDS. „Hvað er líffærakerfi?“ Vísindavefurinn, 5. janúar 2000, sótt 22. janúar 2016. 

 http://visindavefur.is/svar.php?id=4699. 

grunnbyggingu málverksins sem virkar líkt og einskonar beinagrind þess, sem mörg lög 

umlykja síðarmeir í ferlinu. Málningin sem ég nota í þessu grunnlagi skiptir mig fremur litlu 

máli en þarf þó að hafa tvo eiginleika svo hún geti virkað sem skyldi: hún þarf að þorna fljótt 

og vera í ljósum litum. Ég fer með allskonar verkfæri ofan í málninguna til að mynda allskyns 

form og formamyndanir sem raðast upp og minna að mörgu leyti á vefi og frumubyggingu 

lífvera. 

Þegar ég tel mig vera ánægðan læt ég loks vökvann gufa upp. Eftir situr hörð málningin 

sem hefur, fyrir tilstilli vökvans og hlutverks míns í mótunarferlinu, fengið æskilegt form sem 

virkar fyrir næsta stig málverksins. 

Líkja má þessu þrepi málverksins við lögmálin sem stýra alheiminum. Til að málningin 

í vökvanum haldist í kekkjum og nægilega seigfljótandi til að hún flæði ekki um allt þarf 

ákveðið aðdráttarafl sem verkar á milli sameinda málningarinnar. Líkja má þessu afli við þá 

krafta sem halda atómum saman. 

Hlutverki mínu má líkja við þyngdaraflið sem dregur og myndar formabyggingu innann 

kerfisins. 

 Ég kýs að mála á viðarplötur sem ég finn eða fæ gefins. Ástæðan fyrir því er sú að ég 

vil ekki skorða mig við tvívíðan myndflötinn, ég vil geta unnið lengra inn í hann. Í samræmi 

við upphleypta málninguna öðlast myndverkið meiri dýpt fyrir vikið þar sem lengra bil er á 

milli þess hæsta og lægsta á myndfletinum. Nefna má myndlistarmanninn Davíð Örn 

Halldórsson sem áhrifavald. Ég sótti einkasýningu Davíðs Arnar í skólaferðalagi í 

málunaráfanga í Fjölbrautarskólanum í Breiðholti árið 2009 í 101 Projects sem var gallerí á 

Hverfisgötunni sem nú er búið að leggja niður. Á sýningunni, sem bar heitið Væmin natúr og 

dreki, sýndi Davíð Örn verk sem mér þóttu fremur tilkomumikil. Ég hafði aldrei séð verkin 

hans og gripu þau athygli mína um leið og ég steig inn fyrir dyr gallerísins. Mér þótti mikið til 

litasamsetninga koma en framsetning verkanna heillaði mig fyrst og fremst. Verkin voru máluð 

á fundið efni, s.s. viðarplötur og ekki beint hinn venjulegi myndflötur sem hefur tíðkast í 

málaralistinni. Hliðarnar voru ójafnar, sem jafnvel var búið að saga í og flöturinn sjálfur var 

ósléttur. Í kjölfar þessarar heimsóknar fór ég að vinna á viðarplötur sem ég hef tileinkað mér æ 

síðan. 

Þegar grunnlag málverksins hefur verið skapað hleð ég myndina af allskyns táknum og 

formum. Formunum sem ég skapa svipar til fruma lífvera og eru undir sterkum áhrifum frá 

þeirri reynslu og sýn sem ég hef af hinni lífrænu náttúru sem ég fjallaði um hér að ofan. Þegar 

frumur eru stækkaðar upp í smásjá má taka eftir litlum smáatriðum í uppbyggingu þeirra. Ég 

reyni að líkja eftir þessum smáatriðum í þeim táknum sem bregður fyrir hjá mér á 

myndfletinum. Myndheimur minn er ekki bein eftirlíking af þeim frumum sem ég hef virt fyrir 

mér heldur spretta formin innan frá og eru tákn fyrir þær tilfinningar sem ég hef þörf á að 

brjótist úr viðjum mér. 

Í málverkinu Frumuform (2014)11, má vel sjá hvernig þessi nálgun mín á málverkinu 

birtist á myndfletinum. Þó ég líti ekki á verkið sem fullklárað þá er það ákveðið upphaf að því 

sem ég er að fást við í dag. Núna fæst ég hins vegar við stærri og flóknari verk. Hef ég bætt við 

formum og litaflötum, uppgötvað nýjar aðferðir til þess að skapa stærri og margþættari einingar 

sem ég tefli svo saman til að mynda eina heild. Með heild á ég við sambandið milli ólíkra forma 

og lita, einskonar jafnvægi eða þá spennu sem næst með því að raða myndefninu á 

kerfisbundinn hátt þannig að einingar myndflatarins fari að kallast á í eins konar samtali. Ég 

styðst aðallega við innsæið og það sem augað nemur þegar ég mynda þetta samtal og fæ ónota 

tilfinningu þegar þetta gengur ekki upp. Til þess að ýkja þetta samtal svo það skapist meira 

jafnvægi eða spenna hef ég gert tilraunir með að fylla inn í svæðið á milli myndefnisins með 

allskyns formum og eða teikningu. Í myndverki mínu Sjálfsmynd (2015)12 sem ég jafnframt 

sýndi á einkasýningunni minni Tvísýni haustið 2015 í gallerí Naflinn sem staðsett er inni í 

Listaháskóla Íslands, má sjá hvernig ég reyni að tefla saman ólíkum einingum og til að mynda 

samræmi á milli þeirra hlóð ég litlum hringformum inn á milli til þess að virkja auða svæðið 

betur. 

Ég hef gert tilraunir með ólík form og efni til að fylla inn í þar sem við á og finnst mér 

fremur áhugavert að tefla þeim saman svo heildarmyndin virki meira spennandi fyrir augað. Ég 

hrífst af fáránleikanum sem málverkið býður upp á, þegar eitthvað form endurtekur sig í sífellu 

og eða þegar teflt er saman ólíku myndefni sem fer illa saman í raunveruleikanum en í heimi 

málverksins gengur það upp.  

Gustav Klimt var austurrískur listmálari sem setja má í flokk táknsæisstefnunar í Evrópu 

í kringum upphaf síðustu aldar. Myndefnið sótti hann í ýmis konar tákn- og goðsögur úr grískri 

menningu fornaldar þar sem kvenlíkaminn er aðalatriðið og stillir hann þeim fram á formrænan 

hátt.13 T.a.m. skiptir hann myndfletinum upp í misstór form og svæði sem hefur mismikið 

mikilvægi fyrir myndefnið en virkar fremur fyrir sjónrænan þátt málverksins. Inn á milli 

flatanna skreytir hann með allskyns mynstrum og formum sem jafnvel endurtaka sig reglulega 

                                                           
11 Sjá mynd 1 í viðauka. 
12 Sjá mynd 2 í viðauka. 
13 „Gustav Klimt Biography.“ Biography, ódagsett, sótt 25. janúar 2016.    

http://www.biography.com/people/gustav-klimt-9366571#synopsis. 

til þess að virkja auð svæði á myndfletinum. Í verkinu Portrett af Adele Block-Bauer I14 má sjá 

hvernig þessi áhrif koma fram í myndverkum Klimt. 

Carlo Zinelli er annar listmálari sem ég hrífst af þegar kemur að því að byggja upp 

málverk. Hann flokkast sem outsider artist eða utangarðslistamaður og hóf að skapa myndir 

eftir að hann var lagður inn á geðspítala eftir sálrænt áfall sem hann lenti í eftir að hafa gegnt 

herþjónustu í ítalska hernum. Myndir hans einkennast af hrárri tjáningu með táknum sem vísa 

til erfiðrar lífreynslu og áfalla. Mynd- og uppbygging í málverkum hans er mér sérstaklega 

hugleikin, en hún hefst á því að mynda stórar fígúrur, sem í mörgum tilfellum eru fjórar talsins. 

Inn á milli bætir hann við og raðar táknum og fígúrum á endurtekinn og kerfisbundinn hátt sem 

fara smækkandi uns hann hefur þakið mestallan myndflötinn. Við þetta skapast samræmi á milli 

forma á myndfletinum.15 Í verki Zinelli, Untitled16, kemur fram hvernig táknin fara smækkandi 

á þennan kerfisbundna hátt. 

Þegar kemur að samræmi milli eininga og forma í málverkinu eru agatar mér sérstaklega 

hugleiknir en það eru steinar sem myndast við hátt hitastig í holum, djúpt ofan í bergi í jörðu. 

Kristöllun agata sem er sérkenni í myndun þeirra, vex lag fyrir lag, á lotubundinn hátt á löngum 

tíma inn á við að miðju holunnar. Þegar þeir eru skornir í sneiðar má sjá línulega lagskiptingu 

í agatinum sem er jafnvel í mismunandi þykktum og litum allt eftir innihaldi steinefna í vatninu 

sem flæðir um holufyllinguna. Þessi lagskipting heillar mig og reyni ég að líkja eftir henni í 

listsköpun minni. Ég hef t.a.m. líkt eftir þessum einkennum agata í málverkum mínum og 

prentverkum með því að mynda svipaða lagskiptingu í kringum sum formin í málverkinu.17 

 

 

Samræmi á milli tónlistar og málaralistar 

 

Líkt og málaralistin þá hefur tónlist alltaf verið mér hugleikið tjáningarform. Ég byrjaði ungur 

að fikta við hljóðfæri og tónsmíðar og kann sitt lítið á ýmis hljóðfæri. Ég nýt þess að leika á 

hljóðfæri og semja tónlist, raða hljómum saman svo úr verði tónverk og eða laglínur. Mér er 

það nauðsynlegt að fá þessa útrás og þarfnast ég þess að fá að leika á hljóðfæri reglulega. Að 

jafnaði sit ég og spila að minnsta kosti klukkustund á degi hverjum. 

                                                           
14 Sjá mynd 3 í viðauka. 
15 Maizels, John. Raw Creation : Outsider Art and beyond. (London: Phaidon Press, 1996), bls 50-51. 
16 Sjá mynd 4 í viðauka. 
17 „Agate.“ Mineralogy Database, ódagsett, sótt 20. janúar 2016.  

http://www.mindat.org/min-51.html. 

Ég hef aldrei stundað tónlistarnám eða sótt námskeið í tónlistarsköpun og kann hvorki 

nöfnin á hljómunum né heldur að lesa nótur. Því má segja að öll mín kunnátta spretti af þörfinni 

til þess að fá að skapa tónlist. Sambandið á milli tónlistar og listar þykir mér náskylt, líkt og 

um sama streng á gítar sé að ræða. Strengurinn er einskonar myndlíking fyrir þá tilfinningu og 

þörf sem er undirstaða í minni listsköpun. Þessu sambandi má taka eftir í fjölmörgum verkum 

mínum þegar tónlistin víxlverkast við myndlistina.   

Til að útskýra betur þessa víxlverkun langar mig til þess að fjalla um taugafræðilega 

fyrirbærið synaesthesia eða samskynjun. Að jafnaði þegar skynfæri  manna verða fyrir áreiti 

fara taugaboðeindir eftir svokölluðum skyntaugabrautum  til miðtaugakerfisins sem túlkar þessi 

boð og gefur til kynna hvað viðkomandi skynfæri nemur. Af og til vill það gerast að þessar 

taugarásir liggja saman og þá á sér stað samruni á milli skynfæra. Þetta fyrirbrigði kallast í 

taugafræði samskynjun. Að sjá liti frá tónlist eða hljóði er eitt afbrigðið af slíkri samskynjun. Í 

slíku tilviki liggja þær rásir sem nema hljóð og liti saman sem leiðir til þess að viðkomandi 

getur fundið fyrir eða séð liti út frá því hljóði sem hann skynjar.18 

Í mínu tilfelli er ég haldinn samskynjun sem leiðir til þess að ég finn fyrir og sé liti og 

áferð frá tilfinningum. Ég get t.d. gefið ákveðnum orðum, hugtökum, manneskjum, hlutum 

o.s.frv. tiltekinn lit og áferð fyrir þá tifinningu sem ég upplifi. Mánudagur er t.a.m. ljósgulur og 

mjúkur á meðan föstudagur er svartur og óreiðukenndur og listamaðurinn Pablo Picasso er 

rauður og þungur á meðan ég sjálfur er blár og léttur. 

Flestir eru sammála um það að tónlist sé samspil margra efnisþátta, t.a.m. tónhæðar, 

tónblæs, hraða, takts o.s.frv. Þegar ég heyri tónlist vekur hún upp í mér tilfinningu sem ég get 

í flestum tilfellum gefið lit og áferð. Að vísu eru sum tónverk ríkari en önnur af allskyns 

blæbrigðum tóna sem leiða til þess að ímyndunaraflið fer á flug og myndir af allskyns áferðum, 

landslagi og litum koma upp í huga mér. Þetta virðist einkum henda mig þegar ég hrífst mjög 

af viðkomandi tónverki.                    

Í prentverkum mínum sem ég vann á fyrsta og öðru ári má taka eftir áhrifum frá þessari 

samskynjun lita og tilfinninga sem í margskyns blæbrigðum lita fengu að flæða um 

myndflötinn. Flest verkin sýna hringform, svífandi í einskonar dularfullu og eyðilegu landslagi 

sem myndar samhverfuás í fjarvíddarpunkti í miðju myndarinnar. Í myndinni Hringform 

(2013)19 sem ég jafnframt gerði á fyrsta ári, má sjá hvernig þessum áhrifum bregður fyrir. 

                                                           
18 „What is synesthesia?“ Scientific American, 11. september 2006, sótt 25. janúar 2016.  

http://www.scientificamerican.com/article/what-is-synesthesia. 
19 Sjá mynd 5 í viðauka. 

Sú tónlist sem mér þykir hafa mest áhrif á mig til samskynjunar er svokölluð 

Psychedelia sem mætti útleggja sem „skynörvandi tónlist“ á íslensku. En það er form af tónlist 

sem spratt fram í kringum 1960 í Bandaríkjunum og í Evrópu. Í henni má gæta áhrifa frá ýmsum 

tónlistarstefnum, t.a.m. þjóðlagatónlist, djassi, blús og rokki. Einnig er hún þekkt fyrir þau 

hugvíkkandi áhrif sem skynörvandi efni virðast hafa haft á þá tónlistarmenn sem falla undir 

þann flokk tónlistar.20 Það sem mér þykir einkennandi fyrir þá sækadelísku tónlist sem vekur 

mesta hrifningu hjá mér eru áherslur á laglínur sem fljóta um og teygjast í einskonar hafi af 

allskyns tónum og bergmálandi hljóðum sem skapa tilfinningu fyrir rými í huga mér. Það er 

því ákveðið samræmi á milli þess hvernig lög eru uppbyggð og hvernig myndir koma upp í 

hugann sem vekja hrifningu hjá mér. Þetta samband þykir mér áhugavert því mörg af þeim 

formum og táknum sem ég styðst við í málverkinu birtast mér einnig í sækadelískri tónlist. Í 

raun þykir mér sú reynsla af náttúrunni líkt og ég hef lýst í köflunum að framan stíga inn í þessa 

gerð tónlistar. 

 

 

Tíminn í málverkinu 

 

Þegar ég hef lokið við að byggja upp grunnlag málverksins hefst ferli þar sem ég nýti ýmis 

konar efni og málningu til þess að mynda ótal lög sem leggjast svo yfir beinagrindina. 

Líkt og í náttúrunni hér á jörð þá minna þessi lög á tímann sem lesa má í náttúrunni. Ef tekin 

er sneiðmynd af jarðskorpunni má gaumgæfilega taka eftir að hún er mynduð af mismunandi 

gerðum bergs og sets sem mynda misþykk jarðlög. Þykktin ræðst af lotubundinni hringrás 

efnismyndana sem bæði eyðast og hlaðast upp í lagskiptingu jarðskorpunnar fyrir tilverknað 

afla. Tökum sem dæmi gjóskulag hér á Íslandi sem gefur til kynna hvenær landið byggðist. 

Þetta gjóskulag kallast landsnámslagið og með hjálp ýmissa aðferða hefur tekist að aldursgreina 

með tveggja ára óvissu hvenær það myndaðist í eldgosi u.þ.b. árið 871.21 Að eyðast upp er eitt 

af sérskennum jarðarinnar. Í hlutverki málarans líki ég eftir því afli sem mótar jörðina. Ég bæði 

bæti á myndflötinn og eyði eftir því sem við á. Ég sæki í undirlög og móta yfir þau líkt og ég 

sé að vísa beint í hringrás náttúrunnar. Þetta ferli gefur til kynna tímann innan verksins. Ég nota 

                                                           
20 Lucy M. O'Brien, „Psychedelic rock.“, britannica, 11. Janúar 2015, sótt 25. janúar 2016.  

http://www.britannica.com/art/psychedelic-rock. 
21 Sigurður Steinþórsson. „Hversu áreiðanlegar eru aldursgreiningar innan jarðfræðinnar?“ Vísindavefurinn, 15. 

júní 2005, sótt 25. janúar 2016. http://visindavefur.is/svar.php?id=5062. 

mis hraðþornandi málningu, bæði olíu og ýmis konar afbrigði af plastmálningu til að ná fram 

þessum áhrifum. 

Ég kynntist verkum Anselm Kiefer árið 2008 og stílbrögð hans hafa haft stórfelld áhrif 

á mig síðan þá. Hann er þýskur listamaður sem fæddist árið 1945, sama ár og síðari 

heimsstyrjöldinni lauk. Í verkum hans má skynja djúpstæð áhrif sem stríðið hefur haft á hann 

og þýska samfélagið og fjalla verkin að mörgu leyti um uppgjör við þær hörmungar og 

afleiðingar sem stríðið hafði í för með sér. Ég hrífst af því hvernig hann teflir saman ólíkum 

listformum, m.a. arkitektúr, málverkinu, innsetningu og „readymade“. Einnig vinnur hann með 

ólík efni sem hefur táknrænt gildi fyrir hann, t.a.m. sand, ösku, gler, hár, blý, steypu og allskyns 

málma og lífræn efni. Hann vinnur gífurlega stórt og má í því sambandi nefna vinnustofuna 

hans, sem er jarðarskiki fyrir utan París í Frakklandi. Í heimildarmyndinni um Anselm Kiefer, 

„Over Your Cities Grass Will Grow“ sem kom út árið 2011, er landsvæðið skoðað. Vinnustofan 

sjálf sem er yfirgefin silkiverksmiðja er tengd með jarðgangakerfi sem hann hefur grafið sjálfur 

og nær yfir stórt svæði sem minnir að mörgu leyti á völundarhús. Í heimildarmyndinni er farið 

í gegnum molduga gangana og vinnustofan gerð sýnileg. Vinnustofan sjálf minnir helst á 

einskonar fornminjar sem gamalt samfélag manna hefur skilið eftir.2223 

Það að líkja eftir fornleifum þykir mér áhugavert. Árið 2014 gerði ég fáeinar tilraunir 

með það að koma lífrænum leifum dýra fyrir í málverkinu. Við málninguna í grunnlaginu 

blandaði ég skeljum og kuðungum sem komu fram þegar ég pússaði upp efnisflötinn líkt og um 

væri að ræða þegar steingervingar birtast í jarðlögum. Steingervingar myndast gjarnan á 

tvennan hátt. Annars vegar þegar set og eða önnur keimlík jarðefni leggjast ofan á dauðar eða 

lifandi lífverur og á löngum tíma kemur steinefni í stað þeirra lífrænu vefja sem mynduðu 

lífveruna. Hins vegar myndast þeir þegar lífveran rotnar burt og skilur eftir sig tómarúm í setinu 

sem svo fyllist af steinefnum.24 

 

 

 

 

                                                           
22 Sophie Fiennes, Over Your Cities Grass Will Grow. DVD (Frakkland: Amoeba Film, 

Kasander Film Company, Sciapode, 2010.) 
23 Ethan Gilsdorf. „Over Your Cities Grass Will Grow“ Art New England, sótt 28. janúar 2016.  

http://artnewengland.com/ed_columns/over-your-cities-grass-will-grow. 
24 Sigurður Steinþórsson. „Hvað eru steingervingar og hvernig myndast þeir?“ Vísindavefurinn, 22. júní 2009, 

sótt 8. febrúar 2016. http://visindavefur.is/svar.php?id=50964. 

Hringformið 

 

Náttúran geymir feikimargar birtingarmyndir hringformsins. Það er á einhvern hátt í eðli 

náttúrunnar að mynda hringformið í þrívíðu rúmi. Þetta má t.d. sjá í sköpun þyngdaraflsins við 

myndun sóla, pláneta eða himintungla. Einnig má sjá hringformið í hinu allra smæsta, 

eindunum sem mynda allt efni alheimsins. Veður- og ljósfyrirbærið regnboginn myndast þegar 

geislar sólar brotna við það að fara í gegnum regndropa. Við það myndast hringbogi, byggður 

úr litrófi ljóssins sem sólin sendir frá sér. Þó regnbogi sýnist hér á jörðu niðri vera bogalaga 

form eða hálfhringur sem teygir sig yfir sjóndeildarflötinn, þá eru þeir heilhringir en vegna 

sjóndeildarhringsins þá birtist neðri helmingur regnbogans ekki. Sé farið upp í vissa hæð, t.d. 

með hjálp flugvélar má sjá regnboga mynda heilhring.25  

Í bók Carl G. Jung, Man and his symbols, talar hann um merkingu hringformsins í 

listum. Sú merking felst í að hringformið sé tjáningarrík aðferð listamannsins til þess að 

staðsetja sig með þeirri reynslu að baki sem hann hefur upplifað í gegnum hugsun, tilfinningu, 

innsæi og skynjun. Formið verður því einskonar ígildi þess sem býr með honum bæði innra og 

ytra. Í listum er birtingarmynd hringformsins að jafnaði með átta geislum sem liggja út frá 

miðju og skipta forminu í helminga eða svokallaðar höfuðáttir. Áttirnar eru átta í stað fjögurra 

því yfirleitt byggist listræn reynsla af fleiri þáttum en einungis einni upplifun. Hugsanir eiga 

það til að vera túlkaðar með tilfinningu eða tilfinning með skynjun o.s.frv., líkt og þegar 

listamaðurinn gefur tilfinningu ígildi litar.26 

Í trúarbrögðum  heimsins hefur hringformið mikilvægt tákngildi. Einmitt sem táknmynd 

þeirrar heimsmyndar sem einstaka greinar trúarbragða vilja miðla til þess sem trúir og kallast 

þá mandala. Þetta má sjá í flestum trúarbrögðum, til að mynda í mörgum austrænum 

trúarbrögðum þar sem mandalan táknar jafnvægi og er notuð til hugleiðslu. Í kristinni trú í 

Evrópu má til að mynda sjá svokallaða rósaglugga í kirkjum, en það eru hringlaga gluggar þar 

sem höfuðáttirnar eru nokkrar. Gluggarnir standa fyrir samsvörun mannsins við trúnna og 

heimsmynd kristinnar trúar.27 

Í verkum mínum bregður hringforminu reglulega fyrir. Yfirleitt er það myndað af 

mörgum lögum og geymir enn minni hring eða kjarna í miðju formsins. Gustav Jung líkir 

                                                           
25 Ari Ólafsson. „Hvernig myndast regnboginn?“ Vísindavefurinn, 7. maí 2001, sótt 29. janúar 2016. 

http://visindavefur.is/svar.php?id=1572. 
26 Carl Gustav Jung og Marie-Luise von Franz, Man and His Symbols, (New York: Doubleday, 1964), bls. 240-

241. 
27 Sama heimild. bls. 241. 

sjálfinu við hring með kjarna. Kjarnanum má líkja við hið ómeðvitaða sjálf, sem geymir 

undirmeðvitund okkar og virkar sem leiðarvísir að ómeðvitaðri þrá okkar. Kjarninn er svo 

umlukinn öðrum stærri hring sem bera má saman við hið meðvitaða sjálf, þekkingu, reynslu 

eða þrá sem við gerum okkur meðvitaða grein fyrir.28 

Hilma af Klint var sænsk listakona og nokkrum árum á undan samtíð sinni þegar kemur 

að þróun og gerð óhlutbundinna málverka. Verk hennar sem flest eru af andlegum og 

trúarlegum toga má þó ekki líta á sem óhlutbundna list, þar sem form og litir eru höfuðatriði, 

heldur verður að líta á þau sem tilraun til þess að sýna hið ósýnilega. Þetta ósýnilega taldi hún 

vera víddir sem væru ekki sýnilegar líkt og hinn efniskenndi heimur eins og við þekkjum og 

skynjum hann. Með pensilinn á lofti hóf hún að gera risastór málverk sem hún taldi að væri 

miðlað í gegnum sig af dulrænum öflum sem þrifust í víddum sem væru okkur manninum 

dulin.29 

Í fjölmörgum verka hennar má gæta hringformsins. Hringformin eru yfirleitt sýnd sem 

aðalatriði á miðjum myndafletinum og mynda samhverfu líkt og þekkist í trúarlegri list. Sum 

formin innihalda kjarna líkt og í sumum af mínum hringformum en önnur eru flóknari að gerð 

og eru hlaðin myndrænum táknum. Málverkið Altaristafla nr. 130 sýnir hringform með kjarna 

sem umlukinn er stærri hring. Verkið er hluti af röð myndverka sem eru unnin út frá 

guðspekilegum og trúarlegum hugmyndum.31 

Þó mér þyki ólíklegt að eitthvað afl frá ósýnilegum víddum sé að miðla sköpuninni í 

gegnum mig þá finnst mér áhugavert að fylgjast með hve reglulega hringformið kemur fram í 

minni list. Frá því ég hóf nám í skólanum hef ég mikið fengist við gerð prentverka í samblandi 

með öðrum listformum. Ég vinn mikið í tölvu og styðst aðallega við myndvinnsluforritið 

photoshop við gerð þessara verka. Aðferðin sem ég nota í prentmiðlinum kallast „Imagon“ sem 

felst í því að koma myndinni úr tölvu yfir á málmplötu. Í flestum þessara verka er hringformið 

höfuðatriði sem myndar samhverfu á myndfletinum. Eftir því sem myndirnar verða flóknari og 

stærri fara fleiri lífræn form að birtast og hringformunum fer fjölgandi. 

Hringirnir eru afar lífrænir á að líta, líkt og þeir séu myndaðir í lífrænum efnafræðilegum ferlum 

eða úr vefjum dýra. Hringformið, fyrir mér, er líkt og Jung talaði um, einskonar sjálfsmynd sem 

endurtekur sig reglulega. Í verki mínu Mandala (2015)32, sem er prentverk unnið í imagon stíl 

                                                           
28 Sama heimild. bls. 161. 
29 Iris Müller-Westerman ritstýrði, Hilma af Klint: A Pioneer of Abstraction, (Stokkhólmur: Moderna Museet, 

2013), bls. 33. 
30 Sjá mynd 6 í viðauka. 
31 „Theosophy and the Society in the Public Eye, Hilma af Klint.“ Theosophy Forward, sótt 12. febrúar 2016. 

http://www.theosophyforward.com/articles/theosophy-and-the-society-in-the-public-eye/1138-hilma-af-klint. 
32 Sjá mynd 7 í viðauka. 

er aðalatriði myndarinnar mandöluform sem er staðsett ofarlega fyrir miðju. Í kringum formið 

gætir ýmissa lífrænna forma sem á myndbyggilegan hátt þjóna þeim tilgangi að undirstrika 

stöðu mandölunnar. Ástæðan fyrir því að hringformin í verkum mínum séu iðulega lífræn gæti 

verið sú að hið lífræna sem byggist á þekkingu minni af náttúrunni hefur á einhvern hátt áhrif 

á tilfinningastöðvar mínar og skynfæri líkt og þau áhrif sem tónlist hefur á mig 

 

 

Lokaorð 

 

Hér að framan hef ég gert grein fyrir þeim hugmyndum sem að mínu mati eiga hvað mestan 

þátt í að móta listsköpun mína. Ég hef rannsakað náttúruna og greint frá því hvernig frumkraftar 

eru orsök þess hvernig efnisheimurinn líkt og við skiljum hann virkar. 

Í framhaldinu hef ég skýrt frá aðferðum mínum í málaralistinni og gert grein fyrir þeim sem 

eins konar kerfi sem stýrist af lögmálum ekki ósvipað því sem gerist í náttúrunni. Þegar upp er 

staðið þykir mér einna áhugaverðast að sjá hvernig birtingarmyndir þeirrar reynslu og áhrifa  

sem ég hef orðið fyrir af náttúrunni hafa náð að skila sér í verkum mínum. Tíminn og 

hringformið skipa einnig stóran sess í listsköpun minni, tíminn í samhengi við hringrás 

uppbyggingar og eyðingar efnis á jörðinni og hringformið kemur ósjaldan fyrir í verkum 

mínum. 

